
REPUBLIKA E SHQIPËRISË

GJYKATA E LARTË

KOLEGJI ADMINISTRATIV

Nr. 31003-00152-00-2018 i Regj. Themeltar

Nr.  00-2026-500 i Vendimit (100) 
VENDIM

 NË EMËR TË REPUBLIKËS
Kolegji Administrativ i Gjykatës së Lartë, me trup gjykues të përbërë nga gjyqtarët:

Enkelejda METALIAJ (SOFTA)
- Kryesuese

Arbena AHMETI


- Anëtare

Gentian MEDJA


- Anëtar
sot, më datë 12.02.2026, mori në shqyrtim në dhomë këshillimi, çështjen administrative me nr. 31003-00152-00-2018 akti, që i përket palëve :

PADITËS:
Agjencia Shtetërore e Kadastrës, Drejtoria Vendore Tiranë (ish - Prefekti i Qarkut Tiranë)

TË  PADITUR:
Luan Shehi

Erzen (Zenel) Shehi

Klodian Shehi

Elvis Shehi

PERSON I TRETË: 
Agjencia Shtetërore e Kadastrës, Drejtoria Vendore Durrës-Kavajë-Krujë. (ish-Zyra Vendore e Regjistrimit të Pasurive të Paluajtshme Kavajë)
Avokatura e Shtetit, Zyra Vendore Durrës.

OBJEKTI:
Deklarimin e pavlefshmërisë dhe shfuqizimin e AMTP pa datë, me sip. 3000 m2 në emrin e Luan Shehit në fshatin Spille, të Komunës Kryevidh.

Detyrimin e z. Luan Shehi të paguajë vlerën e tokës prej 453.000 lekë, për pjesën e shitur prej 3000 m².

BAZA LIGJORE: 
Neni 10, i Ligjit Nr. 9948, datë 07.07.2008 "Për shqyrtimin e vlefshmërisë ligjore të krijimit të titujve të pronësisë mbi tokën bujqësore”, i ndryshuar me Ligjin Nr. 58/2012; Neni 115 i K.Pr.Administrative; Neni 32 i K.Pr.Civile; Ligji Nr. 33/2012 "Për regjistrimin e pasurive të paluajtshme"; Ligji Nr. 49/2012 "Për gjykatat administrative dhe gjykimin e mosmarrëveshjeve administrative".

KOLEGJI ADMINISTRATIV I GJYKATËS SË LARTË

pasi dëgjoi relatimin e paraqitur nga gjyqtarja Enkelejda Metaliaj (Softa) dhe diskutoi në dhomë këshillimi çështjen në tërësi,

VËREN

I. Rrethanat e  çështjes
1.  Nga rrethanat e faktit të pranuara nga gjykatat më të ulëta ka rezultuar se Komisioni Vendor i Vlerësimit të Titujve të Pronësisë, pranë Prefektit të Qarkut Tiranë në zbatim të urdhrit nr. 34, datë 01.02.2010, të Prefektit të Qarkut Tiranë, ka iniciuar një procedurë administrative për shqyrtimin e vlefshmërisë ligjore të Aktit të Marrjes së Tokës në Pronësi (në vijim A.M.T.P) në emër të përfaqësuesit të familjes bujqësore Luan Shehi, nga Komisioni i Ndarjes së Tokës, Fshati Spille, Kavajë.

2.  Nga hetimi administrativ i zhvilluar, rezulton se i padituri Luan Shehi ka përfituar tokë bujqësore nga Komisioni i Ndarjes së Tokës, Fshati Spille, Rrethi Kavajë nëpërmjet A.M.T.P pa numër dhe pa datë, sipas të cilës familjes bujqësore të të paditurit Luan Shehi i është dhënë 3000 m2 tokë bujqësore “arë”, në ngastrën 37/, sipas kufizimeve: V- K.K rrugë; L- Parcela 37; J- Parcela 37; P- Parcela 37. Pasuria e mësipërme është regjistruar në ZVRPP me numër pasurie 37/28, ZK 3501, me sipërfaqe 3000 m2, e llojit “arë”, dhe kjo pasuri me datë 09.04.2003 nëpërmjet kontratës së shitblerjes ka kaluar në pronësi të të tretëve. Me shkresën nr. 2387 prot, datë 16.11.2012 “Njoftim”, i padituri Luan Shehi është njoftuar nga pala paditëse se: “Komisioni Vendor po shqyrton vlefshmërinë ligjore të AMTP-së në emrin e tij në fshatin Spille të Komunës Kryevidh, duke e ftuar të paraqitet pranë Komisionit Vendor të Vlerësimit të Titujve të Pronësisë, pranë Prefektit Tiranë për të marrë pjesë në procedimin administrativ që po zhvillohet”.
3.  Komisioni Vendor i Vlerësimit të Titujve të Pronësisë pranë Prefektit të Qarkut Tiranë në përfundim të hetimit administrativ të zhvilluar, ka administruar dokumentacionin e nevojshëm, ka arritur në konkluzionin që, AMTP pa numër e datë lëshuar në emër të të paditurit Luan Shehi, për sipërfaqen e tokës prej 3000 m2, ndodhur në ngastrën 37 të fshatit Spille të Komunës Kryevidh, është e pavlefshme pasi është dhënë në kundërshtim me Ligjin 7501 “Për Tokën”, për shkakun se është disponuar për ndarjen me AMTP të  një toke që nuk ka qenë tokë bujqësore në datën 01.08.1991. Për sa më sipër Komisioni Vendor i Vlerësimit të Titujve të Pronësisë, pranë Prefektit të Qarkut Tiranë, bazuar në nenin 9 të ligjit nr. 9948, datë 07.07.2008  ka marrë me vendimin  nr. 77, datë 30.04.2014, ku ka vendosur: Shfuqizimin e plotë të Aktit të Marrjes së Tokës Bujqësore në Pronësi të familjes bujqësore të përfaqësuar nga z. Luan Shehu. Detyrimi i këtij subjekti të paguajë vlerën e tokës prej 453.000 (katërqind e pesëdhjet e tre mijë) lekë.
4.  Në vijim të ushtrimit të kompetencave të përcaktuar nga neni 10 i ligjit nr. 9948, datë 07.07.2008, pala paditëse, me datë 21.05.2014, i është drejtuar gjykatës me kërkesë padi për shfuqizimin e AMTP pa nr e  datë, lëshuar nga Komisioni i ndarjes së tokës për fshatin Spille në emrër të të paditurit Luan Shehit, në bazë të të cilës i është dhënë të paditurve një sipërfaqe toke prej 3000 m2,  ndodhur  në ngastrën 37 të fshatit Spille të Komunës Kryevidh.

5.  Gjykata Administrative e Shkallës së Parë Durrës, me vendimin nr.205, datë 18.02.2015, ka vendosur: “Pranimin e kërkesëpadisë të paditësit Prefekti i Qarkut Tiranë. Deklarimin e pavlefshmërisë dhe shfuqizimin e AMTP pa datë, me sip. 3000 m2 në emrin e Luan Shehit në fshatin Spillë të Komunës Kryevidh. Detyrimin e të paditurve Shehi, të paguajë vlerën e tokës prej 453.000 lekë, për pjesën e shitur prej 3000 m2....”
6.  Gjykata Administrative e Shkallës së Parë Durrës, ka arsyetuar ndër të tjera se, rezulton se KV-ja pranë Prefektit të Qarkut Tiranë ka marrë vendimin nr. 77, datë 30.04.2014, sipas të cilit ka vendosur: “Shfuqizimin e plotë të AMTP pa numër e pa datë në pronësi të familjes bujqësore të përfaqësuar nga z. Luan Shehi. Detyrimi i këtij subjekti të paguajë vlerën e tokës prej 453.000 lekë.” Pala e paditur, familja e Luan Shehit, ka marrë me AMTP nr. 1674, datë 15.04.1996, një sipërfaqe prej 11.383 m² tokë bujqësore në bazë të ligjit 7501, datë 19.07.1991 “Për tokën”, në fshatin Spillë, në 6 parcela të ndara. Më pas i është dhënë përsëri tokë bujqësore me AMTP pa numër e pa datë, në një sipërfaqe prej 3000 m², në parcelën nr. 37. Me shkresën nr. 360/1 prot., datë 07.04.2014, të Këshillit të Qarkut Tiranë mbi kërkesën e palës paditëse, ky këshill është përgjigjur: “Për sa i përket parcelës me numër kadastral 37, ju informojmë se gjendja kadastrale e kësaj parcele më datë 01.08.1991 figuron me zërin kadastral Pf.”Ligji nr. 9948, datë 07.07.2008, në nenin 2, pika 2, shprehet: “Nuk kanë vlefshmëri ligjore titujt e pronësisë në të gjitha sipërfaqet e tjera, që më 01.08.1991 nuk kanë figuruar në regjistrat kadastralë, në zërin ‘Tokë bujqësore’, si pyje, livadhe, kullota, tokë pyjore dhe sipërfaqe të tjera të tokës jobujqësore, pavarësisht miratimit të ndryshimeve dhe kalimeve të këtyre zërave në tokë bujqësore pas kësaj date.” Për rrjedhojë, pavarësisht se me VKM nr. 532, datë 31.10.2002, për parcelën 37 është bërë ndryshimi nga tokë Pf në zërin kadastral tokë “arë”, komisioni i ndarjes së tokës nuk mund ta lëshonte AMTP të paditurve, familjes Shehi. Ajo që bie në sy në këtë AMTP që u përket të paditurve është se ajo rezulton pa numër e pa datë, duke e konsideruar si një akt administrativ të pavlefshëm, mbasi i mungojnë ekstremitetet zyrtare të tij si akt i mirëfilltë. Neni 9, pika 3, e ligjit nr. 9948, datë 07.07.2008, shprehet: “Kur mbajtësi i parë i titullit të pronësisë mbi tokën bujqësore, të lëshuar në kundërshtim me ligjin, nuk e posedon më tokën në mënyrë të plotë ose të pjesshme, si pasojë e transaksionit të realizuar ose e shpronësimit për interes publik të kryer, detyrohet që për sipërfaqen përkatëse të tokës së shitur ose të shpronësuar të kryejë pagesën e kësaj toke, vlera e të cilës llogaritet me çmimet sipas hartës së vlerës së tokës të AKKP-së, bazuar në metodikën për vlerësimin e pronës së paluajtshme, miratuar me vendim të Kuvendit.” Pala paditëse ka bërë llogaritjet lidhur me vlerën që të paditurit duhet të kthejnë, e cila është në masën 453.000 lekë.
7.  Kundër këtij vendimi, kanë paraqitur ankim të paditurit Luan Shehi, Erzen (Zenel) Shehi, Klodian Shehi, Elvis Shehi, me anë të të cilit kërkojnë ndryshimin e vendimit të gjykatës së shkallës së parë dhe pushimin e çështjes, duke parashtruar këto shkaqe në ankimin e tyre: 
· I padituri Luan Shehu, ka përfituar tokë në zbatim të ligjit 7501, datë 19.07.1991 “Për tokën”, pasi ka qenë anëtar i familjes bujqësore. Në nenin 1, të ligjit 7501/1991 dhe në nenin 5/a të tij parashikohen shprehimisht rastet e personave që përfitojnë nga ndarja e tokës dhe procedurën përkatëse. Në bazë të këtyre parashikimeve duke qenë se nga ana e palës se paditur z. Luan Shehu janë depozituar dokumentet përkatëse për të përfituar tokë në bazë të ligjit 7501/1991, konkretisht, certifikatën familjare të vitit 1991, ku rezultojnë të jenë bashkëshortja dhe fëmijët, si dhe fakti që ky person ka qenë anëtar i Kooperativës Bujqësore, i është dhënë me anë të AMTP-së sipërfaqja prej 3000 m2 në emër të familjes bujqësore z. Luan Shehu, ky akt është plotësuar nga organi kompetent, në ushtrim të kompetencave të tij.
·  Pala paditëse i është drejtuar Këshillit të Qarkut Tiranë, me kërkesë për të konfirmuar zërin kadastral për parcelën nr. 37, objekt i këtij gjykimi. Nga kthimi i përgjigjes me nr. 360/1 prot, datë 07.04.2014, rezulton se gjendja kadastrale e kësaj parcele më 01.08.1991, figuron me zërin kadastral “PF”, dhe me VKM nr. 256, datë 02.08.1991, e VKM nr. 532, datë 31.10.2002, është bërë ndryshimi i zërit kadastral nga tokë “PF”, në zërin kadastral tokë “arë”. Bashkangjitur kësaj kërkese duhet të ishin dhe shkresat përkatëse me numër 2939/1, datë 31.07.1995 të Ministrisë së Bujqësisë dhe Ushqimit dhe shkresën me numër 1130/1, datë 24.06.2002, e numër 782, datë 14.06.2000, ku pasqyrohen ndryshimet. Bëj me dije gjykatën se këto shkresa që janë shumë të rëndësishme për të provuar pretendimin e palës paditëse, nuk janë paraqitur në cilësinë e provës nga ana e palës paditëse. VKM nr. 256, datë 02.08.1991, e VKM nr. 532, datë 31.10.2002, që pala paditëse është bazuar, nuk përcakton nëse parcela nr. 37, nuk ka qenë me zërin kadastral ”tokë”, por si “PF”. Ne këto pretendime i kemi paraqitur edhe gjatë gjykimit në shkallë të parë, por gjykata nuk i mori parasysh.
· Pala e paditur e ka fituar pronësinë në mënyrë të ligjshme dhe se e ka poseduar si pronar gjatë gjithë kohës. Më vonë kjo pasuri është tjetërsuar tek të tretët në zbatim të normave ligjore.
· Ne si palë e paditur, çmojmë se Gjykata e Shkallës së Parë Durrës, duhet të mbante parasysh parimet e përgjithshme të së drejtës, si parimi i gjykatës së caktuar me ligj, ai i të drejtës së ankimit, si dhe ai i sigurisë juridike pasi këto parime janë ngushtësisht të lidhura me njëra tjetrën dhe thelbësore për procesin e dhënies së drejtësisë. Personat fizik dhe juridik nuk mund dhe nuk duhet të vuajnë pasojat e ligjit, të cilat janë në disfavor të tyre, kur shkelja e së drejtës është bërë në një kohë të mëparshme dhe se rregullohej nga norma të tjera juridike.
· Duhet të kemi parasysh se kur personave i vijnë pasoja të pafavorshme nga ndryshimi i legjislacionit, ky i fundit nuk mund të veprojë me efekt prapaveprues. Parimi i përgjithshëm është se masat me efekte të pafavorshme dhe njëkohësisht prapavepruese janë të ndaluara dhe përjashtimet mund të parashikohen vetëm në rastet kur synohen të mbrohen interesa publikë më të lartë dhe në raste të përcaktuara qartë nga ligjvënësi.
· Një aspekt të rëndësishëm juridik përbën fakti se Komisioni i Ndarjes së Tokës duke proceduar në mënyrë të gabuar (siç pretendon pala e paditur) ka pasjellë mohimin e të drejtës së Luan Shehut për t`u pajisur me tokë në mënyrë të ligjshme. E drejta legjitime e palës së paditur për të përfituar nga ligji 7051 “Për Tokën” si anëtare e familjes bujqësore është cenuar nga momenti që nga vendimmarrja e gabuar e Komisionit i është ndarë një sipërfaqe toke që nuk ishte objekt i ligjit 7501 “Për tokën”. Gabimi në këtë rast nuk është i të paditurit, por i organit që e ka nxjerrë këtë akt dhe sigurisht që nuk është e drejtë që pasojat të bien mbi të paditurin për një veprim apo situate të pa krijuar nga ai.
· Kërkimi i palës paditëse mbi deklarimin e pavlefshmërisë absolute mbart në vetvete problematika të thella. Në momentin që gjykata do të deklaronte pavlefshmërinë absolute të AMTP-së së lëshuar nga Komisioni në emër të të paditurit, atëherë ky akt nuk ka ekzistuar kurrë dhe palët komisioni dhe i padituri tani jopronar kthehen në gjendjen e mëparshme ku Luan Shehu nuk ka qenë mbajtës i titullit të pronësisë.
·  Kjo situatë gjeneron një dyfajësi të Komisionit të Ndarjes së Tokës, së pari në aspektin e një vendimmarrjeje të gabuar dhe së dyti në mohimin e së drejtës për t`u pajisur me tokë të anëtarit të familjes bujqësore Luan Shehu. Pra Komisioni nuk e ndau sipërfaqen prej 3000 m2 por thjesht krijoi pritshmëri fallse tek ky individ (i padituri) që duke marrë nga organi kompetent AMTP-në për sip.3000 m2 nuk ka patur aspak dyshim mbi “të qënit e tij pronar”, por ka poseduar me mirëbesim një titull “të pavërtetë”, jo për faj të tij por të vetë Komisionit të Ndarjes së Tokës. Për sa më sipër jemi përpara mohimit të së drejtës së të paditurve Luan Shehi, Erzen Shehi, Klodian Shehi dhe Elvis Shehi për të qenë pronar i një sipërfaqeje toke prej 3000 m2, qëe ligji 7501/199l ”Për tokën” ia njeh si anëtar i familjes bujqësore dhe njëkohësisht Kushtetuta e RSH-së e mbron dhe e garanton si një nga të drejtat themelore të njeriut.
·  Gjykata, si institucioni i “dhënies së drejtësisë”, në rastin konkret duhet t’i tregonte një rëndësi të veçantë rrezikshmërisë për anti-kushtetueshmëri që shoqëronte përmbushjen e kërkimit të palës paditëse, por kjo gjë nuk ndodhi. Në këto kushte pagimi i vlerës monetare nga i padituri Luan Shehi nuk çon në një rregullim ligjor të kësaj situate por në një padrejtësi të re, ku i padituri “jo-fajtor” duhet të paguajë riparimin e një ”faji“ jo të kryer prej tij, por nga organi shtetëror Komisioni i Ndarjes së Tokës. Përsa i përket përmbushjes së kritereve kohore të paraqitjes së kërkesë padisë në gjykatë, ky kërkim i palës paditëse është në tejkalim të afatit të ligjshëm kohor prej 7-ditësh, nga data e njoftimit të vendimit nr. 77, datë 30.04.2014.
8.  Gjykata Administrative e Apelit Tiranë me vendimin nr.4079 datë 03.10.2017 ka vendosur:“Ndryshimin e vendimit  nr. 205, datë 18.02.2015, të Gjykatës Administrative të Shkallës së Parë Durrës. Rrëzimin e kërkesë padisë si e pabazuar në ligj dhe në prova...”

9.  Gjykata Administrative e Apelit Tiranë ka arsyetuar ndër të tjera se, në të kundërt sa ka konkluduar gjykata e shkallës së parë, kjo gjykatë vlerësoi, se akti administrativ AMTP pa numër e datë, nuk është i pavlefshëm për shkaqet që ka pretenduar pala paditëse në padi. Për të arritur në një konkluzion të saktë lidhur me ligjshmërinë e aktit objekt kundërshtimi me padi, duhen marrë në analizë parashikimet e ligjit nr. 9948, datë 07.07.2008 “Për shqyrtimin e vlefshmërisë ligjore të krijimit të titujve të pronësisë mbi tokën bujqësore”, i cili ka për qëllim të përcaktojë vlefshmërinë ligjore të titujve të pronësisë mbi tokën bujqësore, të ndara në zbatim të ligjit nr. 7501, strukturat shtetërore të ngarkuara për shqyrtimin e vlefshmërisë ligjore të krijimit të titujve të pronësisë mbi tokën bujqësore dhënë në pronësi personave fizikë ose juridikë vendas, si dhe detyrat e përgjegjësitë e këtyre strukturave dhe që ka qenë në fuqi në kohën që është nxjerrë Akti i Marrjes së Tokës në Pronësi nr. 485, datë 20.08.2003, objekt gjykimi. Në nenin 2 të këtij ligji është parashikuar se: “1. Kanë vlefshmëri ligjore titujt e pronësisë private mbi tokën, të krijuar te: a) sipërfaqet, që më 01.08.1991 kanë figuruar në regjistrat kadastralë, në zërin “Tokë bujqësore” dhe janë përfshirë në territoret e administruara nga ish-kooperativat bujqësore deri në kohën e hyrjes në fuqi të ligjit nr.7501, datë 19.7.1991 “Për tokën”, të ndryshuar; b) sipërfaqet e tjera të tokave bujqësore, të administruara nga ish-ndërmarrjet bujqësore dhe institucionet e tjera shtetërore, të kaluara për ndarje për fshatrat e ish-kooperativave bujqësore vetëm me miratim të Ministrit të Bujqësisë dhe Ushqimit, deri në kohën e hyrjes në fuqi të ligjit nr.8337, datë 30.4.1998 “Për kalimin në pronësi të tokës bujqësore, pyjore, livadheve dhe kullotave”; c) sipërfaqet e tokave bujqësore të ish-NB-ve, sipas dispozitave të përcaktuara në ligjin nr.8053, datë 21.12.1995 “Për kalimin në pronësi, pa shpërblim, të tokës bujqësore”. 2. Nuk kanë vlefshmëri ligjore titujt e pronësisë në të gjitha sipërfaqet e tjera, që më 1.8.1991 nuk kanë figuruar në regjistrat kadastralë, në zërin “Tokë bujqësore”, si pyje, livadhe, kullota, tokë pyjore dhe sipërfaqe të tjera të tokës jobujqësore, pavarësisht miratimit të ndryshimeve dhe kalimeve të këtyre zërave në tokë bujqësore pas kësaj date.”.Në interpretim të kësaj dispozite, konstatohet se sipërfaqet e tokave që mund t`u ndahen subjekteve sipas parashikimeve të bëra në ligjin nr. 7501, datë 19.07.1991 “Për tokën”, i referohen atyre sipërfaqeve që përbëjnë tokë bujqësore. Në çështjen objekt gjykimi, konstatohet se Komisioni i Tokës së Fshatit Spille, ka vepruar në përputhje me urdhërimet ligjore, për sa kohë që nga ky organ administrativ i  ngarkuar me ligj për ndarjen e tokës, nuk është disponuar mbi sipërfaqe toke të cilat ligji Nr. 7501, ndalon në mënyrë kategorike ndarjen e tyre. Referuar të dhënave që figurojnë në regjistrat e Zyrës Vendore të Regjistrimit të Pasurive të Paluajtshme Kavajë, rezulton se sipërfaqja e tokës që i ka kaluar në pronësi palës së paditur me Aktin e Marrjes së Tokës në Pronësi objekt padie, përkon me parcelën me nr. Kadastral 37, sipas librit të ngastrave ndërsa në regjistrat e pasurive të paluajtshme është shënuar me numër pasurie 37/28.  Me anë të shkresës nr. 360/1  prot., datë 07.04.2014 “Kthim përgjigje” të Këshillit të Qarkut Tiranë, drejtuar Prefektit të Qarkut Tiranë jepet informacion mbi gjendjen kadastrale të parcelës nr 37 dhe veprimet që janë kryer nga organet e pushtetit lokal mbi këtë parcelë. Në këtë shkresë ndër të tjera thuhet se: “Sa i përket parcelës me numër kadastral 37 ju informojmë se, gjendja kadastrale e kësaj parcele me datën 01.08.1991, figuron me zërin kadastral PF (nënkupo Pa frut). Por në bazë të VKM me numër 256, datë 02.08.1991, e VKM Nr. 532 datë 31.10.2002, për parcelën me nr. kadastral 37, është bërë ndryshimi i zërit kadastral nga tokë me zërin kadastral PF, në tokë me zërin kadastral “Are”, për një sipërfaqe prej 8 Ha, nga Ministria e Bujqësisë, pa përcaktim vendodhje dhe një sipërfaqe prej 4.95 ha, nga Drejtoria e Përgjithshme e Pyjeve.
9.1. Në analizë të rrethanave faktike dhe ligjore që lidhen me çështjen objekt gjykimi, arrihet në përfundimin se, pavarësisht se kjo sipërfaqe toke figuron e regjistruar në zërin kadastral tokë “Pa fryt”, në regjistrat kadastrale të vitit 1991, ky fakt nuk mund të shërbejë si arsye për të përjashtuar këtë sipërfaqe toke nga procesi i ndarjes sipas ligjit nr. 7501 dhe kalimit në pronësi të anëtarëve të ish Kooperativës Bujqësore apo ish NB-ve. Neni 2 i ligjit nr. 9948, datë 07.07.2008 “Për shqyrtimin e vlefshmërisë ligjore të krijimit të titujve të pronësisë mbi tokën bujqësore” ka përcaktuar në mënyrë të shprehur që me aktin e marrjes së tokës në pronësi, krahas kritereve të tjera që duhet të përmbushen, mund të realizohet kalimi i të drejtës së pronësisë, vetëm për ato sipërfaqe toke që në regjistrat kadastralë figurojnë të regjistruar në zërin “Tokë bujqësore”, pa e kushtëzuar këtë përcaktim me llojin e tokës bujqësore. Bazuar në konsideratat e mësipërme, arrihet në përfundimin se, Komisioni i Ndarjes së Tokës në Fshat, ligjërohej në vendimmarrjen e tij për kalimin në pronësi të shtetasit Luan Shehi palë e paditur në gjykim, të sipërfaqes së tokës prej 3000 m2, për sa kohë që ligjet e posacme nuk parashikojnë në mënyrë të shprehur kriterin kufizues që sipërfaqja e tokës që kalon në pronësi sipas përcaktimeve ligjore, të mos figurojë e regjistruar në zërin kadastral tokë “Pa fryt”. Përcaktimi i bërë në dispozitën e sipërcituar, lidhur me faktin që sipërfaqja e tokës që do të ndahet duhet që në datën 01.08.1991 të figurojë në regjistrat kadastralë, në zërin “Tokë bujqësore” pavarësisht miratimit të ndryshimeve dhe kalimeve të këtyre zërave në tokë bujqësore pas kësaj date, në një interpretim të zgjeruar të saj, konkludohet se i referohet atyre rasteve kur kjo sipërfaqe rezulton e regjistruar në një zë tjetër kadastral, që ndryshon thelbësisht nga kategoria e sipërfaqeve të tokës që bëjnë pjesë në tokën bujqësore, e konkretisht: b) tokave të zëna me pyje, kullota e livadhe dhe c) tokave jobujqësore: ato të zëna nga ndërtimet ekonomike, socialkulturore, repartet ushtarake dhe oborret e tyre etj., tokat e zëna nga ndërtimet e banimit dhe oborret (avllitë) e tyre, tokat në përdorim të përgjithshëm (rrugët, autostradat, aerodromet, hekurudhat, sheshet, parqet, lulishtet, fushat sportive, varrezat); vende shkëmbore, rërat bregdetare, plazhet; tokat me ujë (liqenet, rezervuarët, hauzët), kanalet e ndryshme, lumenjtë, përrenjtë, zallishtet, kënetat; sheshet e ndërtesave e të  monumenteve me interes historik e arkeologjik etj, kjo sipas  kuptimit  të nenit 1, gërma “b” dhe “c” të ligjit nr.7501, datë 19.07.1991 “Për tokën”. Duke marrë në analizë, termin “Pa fryt” të përcaktuar në librin e ngastrave të fshatit Spille Komuna Kryevidh, dhe fakteve të ngjara më pas, ku institucionet shtetërore në zbatim të VKM Nr. 256/1991, kanë vendosur të ndryshojnë zërin kadastral për një pjesë të parcelës nr. 37, nga “PF” në “tokë bujqësore”, për një sipërfaqe prej 8 ha, me qëllim ndarjen e saj anëtarëve të ish KB, të cilët nuk ishin plotësuar me normën për fryme, kolegji vlerësoi se termi “PF” nuk nënkupton një lloj toke që nuk mund ti nënshtrohet ligjit Nr. 7501 “Për tokën bujqësore”. Ligji nr. 7501, kishte për objekt ndarjen e tokave bujqësore pas shpërbërjes së ish KB, dhe ish NB, me qëllim që familjet bujqësore të ushtronin aktivitetet bujqësore pas shpërbërjes së ekonomive bujqësore të centralizuara. Nga njëra anë, ligji ka përcaktuar që ndarjes i nënshtrohen vetëm tokat bujqësore, nga ana tjetër, ka përcaktuar llojet e tjera të tokave që nuk i nënshtrohen zbatimit të këtij ligji.  Lloji i tokës  me zë kadastral “PF”, nuk është përcaktuar në ligj si lloj toke që nuk lejohet të ndahet sipas ligjit nr. 7501. Emërtimi PF, nga vetë fjala e përdorur, nënkupton që, kjo lloj toke nuk ka prodhimtari bujqësore ose ka prodhimtari të ulët, për rrjedhojë ligji nr. 7501 nuk e ka parashikuar si lloj toke që mund t’iu ndahej familjeve bujqësore, për faktin e thjeshtë se duke mos qenë tokë e mirëfilltë bujqësore ajo nuk realizonte qëllimin e ligjit. Por duke mos pasur një të dhënë të saktë se kur është bërë regjistrimi si tokë PF, dhe duke pasur parasysh që për shkak të ndërhyrjeve të mëvonshme të shtetit, shume sipërfaqe toke të papërdorshme për prodhime bujqësore, u kthyen në toka të frytshme, kolegji vlerëson se një pjesë e parcelës nr. 37, është kthyer në tokë bujqësore para vitit 1990 duke u përdorur si tokë bujqësore nga ish KB, për këtë shkak edhe i është ndryshuar zëri kadastral nga organet e pushtetit vendor pas vitit 1991, dhe i është nënshtruar ndarjes ndërmjet  familjeve bujqësore. Ligji nr. 7501 në nenin 1 të tij, ka përcaktuar qartë ndarjen e llojit të tokave në RSH. Konkretisht: Në Republikën e Shqipërisë toka ndahet në: a) Toka bujqësore të zëna me bimët e arave, pemishtet, vreshtat dhe ullishtet, kudo që ndodhen, në fshatra, në qytete e në qendra të tjera të banuara, pavarësisht nga madhësia e tyre; b) toka të zëna me pyje, kullota e livadhe; c) toka jobujqësore: ato të zëna nga ndërtimet ekonomike, social kulturore, repartet ushtarake dhe oborret e tyre etj. Në harmoni me këtë parashikim të nenit 1 të ligjit Nr. 7501/1991, vjen edhe përkufizimi i vënë në nenin 2 pika 2 i ligjit nr. 9948, datë 07.07.2008 “Për shqyrtimin e vlefshmërisë ligjore të krijimit të titujve të pronësisë mbi tokën bujqësore”, sipas të cilit: Nuk kanë vlefshmëri ligjore titujt e pronësisë në të gjitha sipërfaqet e tjera, që më 01.08.1991 nuk kanë figuruar në regjistrat kadastralë, në zërin “Tokë bujqësore”, si pyje, livadhe, kullota, tokë pyjore dhe sipërfaqe të tjera të tokës jobujqësore, pavarësisht miratimit të ndryshimeve dhe kalimeve të këtyre zërave në tokë bujqësore pas kësaj date.” Sikurse shihet nga formulimi i tekstit, kjo normë e ligjit nga njëra anë jep përcaktimin se tokat që i janë nështruar  ndarjes sipas ligjit nr. 7501 duhet që të kenë qenë rregjistruar në rregjistrat kadastrale në datën 01.08.1991 si tokë bujqësore, nga ana tjetër jep përcaktimin se cilat toka nuk do të quhen “toka bujqësore”.  Me sa duket legjislatori ka pasur parasysh edhe faktin që regjistrimi i zërit kadastral për tokat bujqësore nuk ka qenë i saktë, prandaj ka veçuar në menyrë ultimative nga zbatimi i ligjit nr. 7501 tokat e llojit pyje, livadhe, kullota, tokë pyjore dhe sipërfaqe të tjera të tokës jobujqësore. Se kush përfshihen në tokat e tjera jo bujqësore  e përcakton gërma “c” e nenit 1 të ligjit nr. 7501. Sikurse shihet ligji për tokat (Nr. 7501), e lidh gjendjen natyrore të tokave për efekt të ndarjes së tyre ish punonjësve të Kooperativave, me destinacionin e përdorimit të tyre. Pra nëse destinacioni i saj është prodhimtaria bujqësore apo destinacion tjetër që nuk ka lidhje me bujqësinë. Për këtë shkak, pala paditëse nuk duhej të mjaftohej vetëm me faktin se në librat e ngastrave, parcela nr. 37 figuronte me emërtimin “PF”, pa verifikuar gjendjen aktuale apo edhe të kohës kur doli ligji nr. 7501, të kësaj toke nëse ajo ka qenë ndonjëherë fond i tokës së ish Kooperativës apo jo. Vetëm mbi bazën e këtij verifikimi, mund të arrihej në një konkluzion të saktë për vlerën bujqësore të kësaj toke në datën 01.08.1991. Për sa kohë, organet shtetërore pas vitit 1991, e kanë emërtuar atë si tokë bujqësore, ky fakt tregon  që ajo  pjesë të cilës i është ndryshuar zëri kadastral, ka pasur prodhimtari bujqësore, prandaj edhe është ndarë si e tillë.

10. Kundër vendimit të Gjykatës Administrative të Apelit Tiranë, ka paraqitur rekurs më datë 25.10.2017, pala paditëse Agjencia Shtetërore e Kadastrës, Drejtoria Vendore Tiranë (ish - Prefekti i Qarkut Tiranë), i cili ka kërkuar ndryshimin e vendimit të Gjykatës Administrative të Apelit dhe lënien në fuqi të vendimit të Gjykatës Administrative të Shkallës së Parë Tiranë, pranimin e kërkesëpadisë, duke parashtruar shkaqet dhe arsyet e mëposhtme:

· Nga hetimi administrativ dhe sipas verifikimit të dokumentacionit ligjor dhe hartografik të ardhur nga ZVRPP-Kavajë, Këshilli i Qarkut, institucionet e treta (Komuna, QTTB-Fushë- Krujë etj) dhe nga verifikimi topografik rezulton se pasuria nr. 37 kadastral, fshati Spille, më datë 01.08.1991 nuk ka figuruar me zë kadastral "tokë bujqësore" por në zërin kadastral "PF".

· Me AMTP 1674, datë 15.04.1996, familjes bujqësore Shehu i është dhënë në pronësi një sipërfaqe toke prej 11383 m2. Me AMTP pa numër dhe pa datë, i është dhënë familjes Shehu një sipërfaqe toke prej 3000 m2, në fshatin Spille, konkretisht pasuria me numër 37/28, ZK.3501, me sipërfaqe 3000 m2.

· Pasuria me numër 37/28, është pjesë e parcelës me numër 37 kadastral, e cila më datë 01.08.1991, sipas konfirmimit të Këshillit të Qarkut Tiranë, ka rezultuar me zë kadastral "Tokë pa frut". Vlerësimi në tërësi i provave të mësipërme vërteton se parcela me nr.37 kadastral, ka qënë tokë "pa frut" në 01.08.1991 dhe për rrjedhojë cdo regjistrim i bërë në këtë parcelë është bërë në kundërshtim me ligjin nr. 7501, datë 19.07.1991 " Për tokën" dhe akteve nënligjore në zbatim të tij. 

· Në bazë të ligjit nr. 9948, datë 07.07.2008 neni 2 çdo titull pronësie është i pavlefshëm, kur është dhënë mbi një sipërfaqe që më datë 01.08.1991 nuk ka figuruar në zërin kadastral "tokë bujqësore", pavarësisht ndryshimeve të bëra ndër vite. Në këto kushte Luan Shehi është pajisur me tokë bujqësore në kundërshtim me kriteret e vendimin nr. 230, datë 22.7.1991, të Këshillit të Ministrave "Për krijimin e komisioneve të përcaktuara nga VKM nr. 255, datë 2.8.1991 "Për kriteret e ndarjes së tokës bujqësore, tokave", të ndryshuar dhe në udhëzimin nr.2. datë 2.8.1991. të Këshillit të Ministrave "Për funksionimin e komisioneve të tokës në rrethe e fshatra", dhe kriteret e përcaktuara nga neni 2, 3,4 të ligjit nr. 9948, datë 7.7.2008 "Për shqyrtimin e vlefshmërisë ligjore të krijimit të titujve të pronësisë mbi tokën bujqësore”, i ndryshuar, duke 3000 m2 tokë, në kundërshtim me ligjin.
· Nisur nga fakti që pasuria me numër 37/28, ishte kaluar me trasaksion në pronësi të të tretëve, KVVT fakte qe vendimin numër 77, datë 30.04.2014 ka vendosur shfuqizimin e AMTP pa numër dhe pa datë, si dhe detyrimin e familjes bujqësore të paguajë vlerën e tokës prej 453 000 (katërqind e pesëdhjetë e tre mijë) lekë, dhe më pas i është drejtuar me kërkesë padi Gjykatës Administrative të Shkallës së Parë Tiranë. Me vendimin numër 205, datë 18.02.2015, Gjykata Administrative e Shkallës së Parë Tiranë ka vendosur pranimin e kërkesë padisë.

· Gjykata Administrative e Apelit me Vendimin Nr.4079, datë 03.10.2017, ka vendosur ndryshimin e vendimit të Gjykatës Administrative të Shkallës së Parë Tiranë, me arsyetimin se: a) “Është e vërtetë se më datë 01.08.1991 parcela 37 më datë 01.08.1991 ka qenë “PF”, por Ligji 7501, datë 19.07.1991 "Për Tokën" nuk e pengonte ndarjen e parcelave me zë kadastral "Pf"..pala paditëse duhej të verifikonte gjendjen aktuale të pasurisë si dhe kohës kur doli Ligji 7501 etj. Gjykata me vendimin e saj, kërkon të legjitimojë veprime të kryera në kohë nga organe apo persona zyrtarë të cilët kanë vepruar në tejkalim të kompetencave të tyre ligjorë por edhe në kundërshtim me to, sic edhe evidentuam më sipër. Sipas Gjykatës, Ligji 7 501 "Për Tokën", datë 19.7.1991, neni 1, gërma c, nuk e përcakton kuptimin e tokës pa fryt. Gjykata, pavarësisht se tog-fjalëshi i përdorur, "Pa frut" nuk lë vend për dyshime (tokë e pafrytshme), e konsideron atë si tokë e cila mund të ndahej me një akt të marrjes së tokës bujqësore në pronësi.

· Gjykata, e cilëson tokën "Pf", si lloj i tokës, i cili nuk ndalohej të jepej me Ligjin 7501, pasi ky ligj nuk ka ndonjë përcaktim të saktë të kuptimit të simbolit "PF", ndërkohë që simboli "PF" nuk është gjë tjetër vecse shkurtim i tog-fjalëshit "Pa fryt", pra tokë e pafrytshme, ku futeshin kullota rrugë, kanale etj, pra tokë e cila nuk mund të jepte prodhim bujqësor (nëse do të kishte dyshime Gjykata duhej të kërkonte mendimin e një eksperti të fushës). numër 37 kadastral, nuk ka qenë pjesë e tokës së ish-Kooperativës Bujqësore, dhe kjo vërtetohet Bazuar në provat e administruar në çështjen gjyqësore të mësipërme, vërtetohet se pasuria me ndryshohej zëri bërë atë objekt të Ligjit 7501. edhe me aktet e ish-Komisionit të Ndarjes së Tokës etj, të cilat në vitet 2000. Në rast se parcela me numër 37 kadastral do të ishte me zë kadastral "Tokë Bujqësore" dhe njëkohësisht edhe objekt i Ligjit 7501, ish Komisioni i Ndarjes së Tokës etj, nuk kishin arsye për të kërkuar ndryshimin e zërit kadastral të saj!?

· Nëse toka pa frut do të ishte tokë bujqësore, atëherë pse i duhej Këshillit të Rrethit të bënte ndryshimin e zërit kadastral? Në rastin e familjes Shehu, ajo ishte pajisur më parë me AMTP numër 1674 akti, datë 15.04.1996, për një sipërfaqe toke prej 11383 m². Me pas, ish Komision i Ndarjes së Tokës, ka pajisur familjen Shehu me AMTP pa numër dhe pa datë, për një sipërfaqe toke prej 3000 m², në fshatin Spille, konkretisht pasuria me numër 37/28, ZK.3501, me sipërfaqe 3000 m².

· Pasuria me numër 37/28, është pjesë e parcelës me numër 37 kadastral, e cila më datë 01.08.1991, sipas konfirmimit të Këshillit të Qarkut Tiranë, ka rezultuar me zë kadastral "Tokë pa frut". Provat dhe dokumentet zyrtarë janë vënë në dispozicion të këtij Komisioni nga organet kompetente, si dhe kujtojmë Gjykatën se zëri kadastral i parcelës që kërkohet për efekt të ligjit 9948, datë 7.7.2008, i ndryshuar, është ai i datës 01.08.1991.

· Gjykata, anashkalon përcaktimin ligjor të vendosur në nenin 2 të Ligjit 9948, datë 7.7.2008, i ndryshuar, i cili përcakton se nuk kanë vlefshmëri ligjore AMTP-të e krijuara mbi toka zëri kadastral i të cilave më datë 01.08.1991 nuk ka qenë tokë bujqësore, pavarësisht ndryshimeve të kryera më vonë. Pra edhe sikur të ishte e provuar që në momentin e ndarjes së tokës me AMTP për familjen Shehi, zëri kadastral i saj të ishte "Arë", KVVTP-Tiranë do të bazohej sërish në Ligjin 9948, datë 7.7.2008, neni 2, dhe do të kërkonte zërin kadastral të pasurisë më datë 01.08.1991, për tu shprehur më pas në lidhje me vlefshmërinë apo jo, të AMTP-së. Ky qëndrim i mbajtur nga Gjykata e Apelit Administrativ, është krejtësisht në kundërshtim me Ligjin 9948, datë 7.7.2008, i ndryshuar, i cili përcakton se nuk kanë vlefshmëri ligjore. AMTP-të e krijuara mbi toka zëri kadastral i të cilave më datë 01.08.1991 nuk ka qenë tokë bujqësore, pavarësisht ndryshimeve të kryera më vonë.

11. Kundër vendimit të Gjykatës Administrative të Apelit ka paraqitur rekurs në datë 30.10.2017 Avokatura e Shtetit e cila ka kërkuar prishjen e vendimit të Gjykatës Administrative të Apelit dhe lënien në fuqi të vendimit të Gjykatës Administrative të Shkallës së Parë Durrës dhe pranimin e padisë së paditësit, duke parashtruar në thelb të njëjta shkaqe si pala paditëse. 

· Vendimi i dhënë prej Gjykatës Administrative të Apelit është i pabazuar për faktin se Prefekti i Qarkut Tiranë ka kërkuar shqyrtimin e vlefshmërisë ligjore të aktit të marrjes së tokës në pronësi në emër të përfaqësuesit të familjes bujqësore z. Luan Shehi, në bazë të ligjit Nr. 9948, datë 7.7.2008 "Për shqyrtimin e vlefshmërisë ligjore të krijimit të titujve të pronësisë mbi tokën bujqësore", ndryshuar me Ligjin nr. 58/2012, datë 17.05.2012, për shkak se AMTP-ja e familjes bujqësore me përfaqësues z. Luan Shehi është dhënë në kundërshtim me ligjin, pasi familja e tij ka përfituar tokë mbi një sipërfaqe që nuk ka qenë tokë bujqësore në datën 1.8.1991.
· Paditësi në vendimin Nr. 77, datë 30.04.2014, ka vlerësuar se nga Këshilli i Qarkut Tiranë është konfirmuar se zëri kadastral me Nr. 37, me vendndodhje në fshatin Spille, figuron i regjistruar në zërin kadastral PF (pafrut). Gjithashtu është përcaktuar se çdo regjistrim i bërë në këtë parcelë është bërë në kundërshtim me ligjin Nr. 7501, datë 19.07.1991 "Për tokën", si dhe ligjin Nr. 9948, datë 07.07.2008, neni 2, në të cilin përcaktohet se nuk kanë vlefshmëri ligjore titujt e pronësisë në të gjitha sipërfaqet e tjera, që më datën 01.08.1991 nuk kanë figuruar në regjistrat kadastralë, në zërin "Tokë bujqësore".
· Nga ana e Komisionit Vendor, drejtuar Komunës Kryevidh, i është kërkuar kësaj të fundit të vërë në dispozicion të Komisionit Vendor certifikatat e gjendjes familjare, të datës 01.08.1991, duke përcaktuar edhe fshatin përkatës, ndër të tjera edhe të z. Luan Shehi. Me shkresën Nr. 2164 prot., datë 17.10.2012, të Komisionit Vendor drejtuar Këshillit të Qarkut Tiranë, i është kërkuar kësaj të fundit konfirmimi i zërit kadastral të parcelës Nr. 37 sipas planeve të rilevimit.
· Me shkresën Nr. 2629/1 prot., datë 02.11.2012, të Këshillit të Qarkut Tiranë, është informuar Komisioni Vendor mbi gjendjen kadastrale të parcelave me numër pasurie 37, me vendndodhje në fshatin Spille, e cila figuron e regjistruar në zërin kadastral PF (pafrut). Në kushtet e këtij konfirmimi, me të drejtë prej palës paditëse është proceduar se pajisja me akt të marrjes së tokës në pronësi në favor të palës paditëse është bërë në kundërshtim me dispozitat ligjore dhe arsyetimi i bërë prej Gjykatës Administrative të Apelit nuk qëndron.
· Vendimi i dhënë prej Gjykatës Administrative të Apelit është i pabazuar, pasi kërkesëpadia objekt gjykimi është e drejtë, për faktin se nga vlerësimi në tërësi i provave, me të drejtë prej Gjykatës Administrative të Shkallës së Parë Durrës është arritur në konkluzionin se nga provat e administruara vërtetohet se parcela me nr. 37 kadastral, e regjistruar në ZVRPP Kavajë me Kartelë të Pasurisë së Paluajtshme, nuk figuron në pronësi të z. Luan Shehi nga fshati Spille, figuron tokë pa frut në datën 01.08.1991 dhe, për rrjedhojë, çdo regjistrim i bërë në këtë parcelë është bërë në kundërshtim me ligjin nr. 7501, datë 19.07.1991 “Për tokën” dhe akteve nënligjore në zbatim të tij. Në nenin 5 të ligjit nr. 7501, dt. 19.07.1991 "Për tokën” është përcaktuar se: Familjet anëtare të kooperativës bujqësore, pas ndarjes së tokës, kanë të drejtë të shkëputen dhe të dalin subjekt më vete, duke marrë në pronësi tokën bujqësore që u takon nga tërësia e subjektit ku bëjnë pjesë. Sasia dhe vendi ku do të jepet toka përcaktohet nga komisioni i tokës.
· Edhe vendimi Nr. 230, datë 22.7.1991 "Për krijimin e komisioneve të tokave" përcakton se: "Komisioni i tokës në fshat ka këto detyra: 1. Bën verifikimin e numrit dhe përbërjes së familjeve të anëtarëve të kooperativave bujqësore, si dhe të familjeve të tjera që banojnë në fshat, mbi bazën e gjendjes civile dhe përcakton sipërfaqen që i takon çdo familjeje. 2. Bën ndarjen e tokës dhe korrigjimet e nevojshme për mosmarrëveshjet e lindura... 3. Përcakton madhësinë e tokës bujqësore dhe vendin ku do t'i jepet toka familjeve... Ndarja e tokës bëhet mbi bazën e numrit të frymëve të çdo familjeje, brenda kooperativës ku ajo bën pjesë." Vendimi nr. 255, datë 2.8.1991 "Për kriteret e ndarjes së tokës bujqësore", ka vendosur kriteret e ndarjes së tokës, sipas së cilit "Toka ndahet sipas gjendjes aktuale të sipërfaqes që ka kooperativa bujqësore dhe numrit të frymëve dhe në të gjitha rastet toka ndahet përpjestimisht për çdo familje sipas numrit të frymëve të gjendjes civile në datën 1.8.1991." Pra, AMTP-ja është krijuar mbi një sipërfaqe toke që më 1.8.1991 ka figuruar në zërin kadastral "PF", pra nuk ka figuruar në regjistrin kadastral të fshatit Kryevidh, në zërin kadastral "Tokë bujqësore".
· Kjo parcelë është ndarë në kundërshtim me ligjin nr. 7501, datë 19.07.1991 “Për tokën", dhe ligjin nr. 9948, datë 07.07.2008, sipas të cilit në nenin 2 përcaktohet se “Nuk kanë vlefshmëri ligjore titujt e pronësisë në të gjitha sipërfaqet e tjera, që më 1.8.1991 nuk kanë figuruar në regjistrat kadastralë, në zërin “Tokë bujqësore”, si pyje, livadhe, kullota, tokë pyjore dhe sipërfaqe të tjera të tokës jobujqësore, pavarësisht miratimit të ndryshimeve dhe kalimeve të zërave në tokë bujqësore pas kësaj date".
· Për sa i përket gjendjes juridike të pasurisë sipas AMTP-së, sipas konfirmimit zyrtar nga ZVRPP Kavajë, rezulton se z. Luan Shehi është mbajtësi i parë i titullit të pronësisë; ai nuk e posedon më tokën si pasojë e transaksioneve të realizuara. Për këtë arsye z. Luan Shehi detyrohet të paguajë vlerën e tokës sipas Vendimit të KM nr. 139, datë 13.02.2008 “Për miratimin e vlerës së pronës për secilin qark të Republikës së Shqipërisë". Sipas këtij vendimi, vlera e tokës PF në fshatin Spille është 216 lek/m2.
II. Vlerësimi i Kolegjit Administrativ

12. Kolegji Administrativ i Gjykatës së Lartë (në vijim Kolegji) konstaton se pala rekursuese, pala paditëse Agjencia Shtetërore e Kadastrës, Drejtoria Vendore Tiranë (ish - Prefekti i Qarkut Tiranë) dhe Avokatura e Shtetit kanë paraqitur rekurs kundër vendimit nr. 4079 datë 03.10.2017 të Gjykatës Administrative të Apelit, brenda afatit prej 30 (tridhjetë) ditësh, të parashikuar në nenin 443(2) të Kodit të Procedurës Civile. Pas njoftimit të rekursit nuk rezulton të jetë paraqitur kundërrekurs nga palët e tjera.
13. Paraprakisht Kolegji konstaton se me ligjin nr. 20/2020 “Për Përfundimin e Proceseve Kalimtare të Pronësisë në Republikën e Shqipërisë”, është shfuqizuar ligji nr. 9948, datë 07.07.2008 "Për shqyrtimin e vlefshmërisë ligjore të krijimit të titujve të pronësisë mbi tokën bujqësore”, i ndryshuar dhe me ligjin nr. 111/2018 “Për Kadastrën”, është shfuqizuar ligji nr. 33/2012, datë 21.03.2012 “Për Regjistrimin e Pasurisë së Paluajtshme”, në të tilla rrethana, me vendim të ndërmjetëm, u bë kalimi procedural nga “Prefekti i Qarkut Tiranë dhe Zyra Vendore e Regjistrimit të Pasurive të Paluajtshme Kavajë” në “Agjencia Shtetërore e Kadastrës, Drejtoria Vendore Tiranë dhe Agjencia Shtetërore e Kadastrës, Drejtoria Vendore Durrës-Kavajë-Krujë.”
14. Kolegji vlerëson se rekursi i paraqitur përmban shkaqe që parashikon neni 58 i ligjit nr. 49/2012 “Për Gjykatat Administrative dhe Gjykimin e Mosmarrëveshjeve Administrative” (i ndryshuar), ekzistenca e të cilave e bën të cenueshëm vendimin e Gjykatës Administrative të Apelit. Kjo dispozitë ka renditur qartësisht tre shkaqe për të cilat ushtrohet rekursi në Gjykatën e Lartë. Konkretisht sipas këtij neni: “Vendimet e shpallura nga Gjykata Administrative e Apelit në rastet që parashikohen në këtë ligj, mund të ankimohen me rekurs në Gjykatën e Lartë: a) për zbatim të gabuar të ligjit material ose procedural, të një rëndësie themelore për njehsimin, sigurinë dhe/ose zhvillimin e praktikës gjyqësore; b) kur vendimi i ankimuar është i ndryshëm nga praktika e Kolegjit Administrativ ose e Kolegjeve të Bashkuara të Gjykatës së Lartë; c) ka shkelje të rënda të normave procedurale, me pasojë pavlefshmërinë e vendimit ose të procedurës së gjykimit”. Për pasojë vendimi i Gjykatës Administrative të Apelit është i cenueshëm, dhe çështja duhet të kthehet për rishqyrtim pranë asaj Gjykate, por me tjetër trup gjykues për hetimin e plotë të çështjes dhe interpretimin e drejtë të ligjit material dhe procedural të zbatueshëm.
15. Kolegji vlerëson të theksojë se në jurisprudencën e kësaj Gjykate, e drejta e ankimit/rekursi është vlerësuar si mundësi e çdo individi për të pasur mjete të caktuara procedurale për të kundërshtuar vendimin e dhënë nga një gjykatë më e ulët në një gjykatë më të lartë, duke i garantuar atij (individit) të drejtën për t’u përballur me drejtësinë në të gjitha nivelet e saj (shih vendimet nr. 5, datë 02.03.2010; nr. 12, datë  14.04.2010; nr. 14, datë 26.03.2012, të Gjykatës Kushtetuese). Rekursi bart fuqinë juridike për të determinuar Gjykatën e Lartë që të vlerësojë në themel bazueshmërinë e vendimeve të gjykatës së apelit apo të shkallës së parë, vetëm kur shkaqet e tij referojnë në nenin 58 të ligjit nr. 49/2012. Në këtë vështrim juridik, në kushtet kur është i domosdoshëm rivlerësimi i fakteve dhe marrja e provave të tjera, kjo çështje duhet të kthehet për rishqyrtim, pasi ky rekurs nuk mund të merret në shqyrtim dhe çështja të zgjidhet në këtë shkallë gjykimi me vendim përfundimtar.
16. Gjykata Kushtetuese në vendimin nr.15, datë 23.03.2023, ka theksuar se: “20. Gjykata është shprehur se nxjerrja e konkluzionit për provat në të kundërt me vlerësimin e dy gjykatave të shkallëve më të ulëta nuk pajtohet me natyrën e gjykimit në Gjykatën e Lartë. Gjykata e Lartë nuk mund të konkludojë a priori nëse është vërtetuar apo jo një fakt i caktuar, ndërkohë që nga përmbajtja e vendimeve të të dyja gjykatave më të ulëta rezulton e provuar e kundërta. Nëse Gjykata e Lartë vlerëson se provat e administruara nuk janë të mjaftueshme për arritjen e një konkluzioni apo se nevojitet kryerja e vlerësimeve të mëtejshme të tyre, ajo nuk mund të marrë kompetencat e gjykatës të faktit, por duhet ta kthejë çështjen për rishqyrtim, me qëllim plotësimin e këtyre të metave të vendimit, por në asnjë rast nuk mund ta zgjidhë vetë çështjen në themel duke rivlerësuar ndryshe faktet dhe provat e marra gjatë gjykimit në shkallët më të ulëta gjyqësore. Një veprim i tillë bie ndesh me parimin e gjykatës së caktuar me ligj (shih vendimet nr. 44, datë 19.07.2016; nr. 36, datë 30.06.2014 të Gjykatës Kushtetuese)”. Po në këtë vendim, arsyetohet se: “26. Në këtë mënyrë, Gjykata e Lartë ka shqyrtuar dhe vendosur për çështje fakti që nuk janë në kompetencë të saj gjatë procesit të zhvilluar për çështjen e kërkueses, duke mos ndjekur procedurën ligjërisht të përcaktuar dhe në pajtim me rendin juridik. Ndonëse funksioni i saj kushtetues është gjykatë ligji, Gjykata e Lartë ka ndryshuar vendimet e gjykatave të faktit dhe është shprehur për themelin e çështjes, duke bërë vlerësim të ndryshëm të provave dhe fakteve që janë administruar gjatë gjykimit nga gjykatat më të ulëta. Ajo ka nxjerrë konkluzion për provat në të kundërt me vlerësimin e dy gjykatave të shkallëve më të ulëta, veprim i cili nuk pajtohet me natyrën e gjykimit në Gjykatën e Lartë...”.
17. Ky Kolegj, në interpretim të sa më sipër, vlerëson të theksojë se Gjykata e Lartë, në kuptim të nenit 141 të Kushtetutës, ka funksion natyral të saj si “gjykatë ligji” dhe vetëm në raste përjashtimore të dhëna shprehimisht nga ligji, mund të gjykojë një çështje në themel, por në funksionin e saj si gjykatë e ligji, nuk mund të ndryshojë vendimet e gjykatave të faktit dhe të shprehet për themelin e çështjes, duke bërë vlerësim të ndryshëm të provave dhe fakteve që janë administruar gjatë gjykimit nga gjykatat më të ulëta. Gjykata e Lartë mund të vendosë për themelin e çështjes vetëm nëse mosmarrëveshja mund të zgjidhet në bazë të të njëjtave fakte e prova të vlerësuara nga gjykatat e faktit dhe që përbëjnë bazën e vendimit në të cilin është bërë një interpretim i gabuar i ligjit. Kjo nënkupton faktin se Gjykata e Lartë, si gjykatë ligji, nuk mund të administrojë prova dhe të zgjidhë një çështje në themel, pasi kjo kompetencë është ekskluzivisht e gjykatave të faktit. Pra, janë gjykatat e faktit ato që përcaktojnë faktin e çështjes gjyqësore dhe provat mbi të cilën mbështetën pretendime e palëve, por në kushtet kur Gjykata e Lartë konstaton probleme në lidhje me vlerësimin e fakteve dhe të nevojës së marrjes së provave, kjo e fundit vetëm mund ta kthej çështjen për rigjykim me detyra përkatëse.
18. Duke u rikthyer në çështjen objekt gjykimi, ky Kolegj, vlerëson se arsyetimi dhe përfundimi i Gjykatës Administrative të Apelit, është rrjedhojë e një hetimi të paplotë, me pasojë mosrespektimin apo zbatimin e keq të ligjit, çka e bën vendimin e tyre të pambështetur në ligj. Ky Kolegj konstaton se gjykatat nuk kanë hetuar në mënyrë të gjithanshme dhe si rezultat nuk e kanë zgjidhur mosmarrëveshjen objekt gjykimi në përputhje me dispozitat ligjore dhe normat e tjera në fuqi, që janë të detyrueshme të zbatohen prej tyre. Kolegji vlerëson se Gjykata Administrative e Apelit kishte detyrimin të verifikonte të gjitha rrethanat e faktit që do të shërbenin për zgjidhjen sa më të drejtë të çështjes dhe të hetonte faktet dhe provat në funksion të ligjit të zbatueshëm, që mund t’i konsideronte me vlerë thelbësore për zgjidhjen e drejtë të çështjes.
19. Referuar pretendimeve të parashtruara gjatë gjykimit dhe të pranuara nga gjykatat e faktit, shkaku ligjor i padisë ka të bëjë me paligjshmërinë e pretenduar të Aktit të Marrjes së Tokës Bujqësore në Pronësi pa numër dhe pa datë, në emër të përfaqësuesit të familjes bujqësore të të paditurit Luan Shehi i është dhënë 3000 m² tokë bujqësore “arë”, në ngastrën 37/, sipas kufizimeve: V- K.K rrugë; L- Parcela 37; J- Parcela 37; P- Parcela 37. Pasuria e mësipërme është regjistruar në ZVRPP me numër pasurie 37/28, ZK 3501, me sipërfaqe 3000 m2, e llojit “arë”, dhe kjo pasuri me datë 09.04.2003 nëpërmjet kontratës së shitblerjes ka kaluar në pronësi të të tretëve. Kjo çështje është regjistruar në Gjykatën Administrative të Shkallës së Parë Tiranë në datë 21.05.2014, përpara hyrjes në fuqi të ligjit nr. 20/2020 “Për Përfundimin e Proceseve Kalimtare të Pronësisë në Republikën e Shqipërisë”. Në përfundim gjykata Administrative e Apelit ka konkluduar se lloji i tokës  me zë kadastral “PF”, nuk është përcaktuar në ligj si lloj toke që nuk lejohet të ndahet sipas ligjit nr. 7501. Emërtimi PF, nga vetë fjala e përdorur, nënkupton që, kjo lloj toke nuk ka prodhimtari bujqësore ose ka prodhimtari të ulët, për rrjedhojë ligji nr. 7501 nuk e ka parashikuar si lloj toke që mund t’iu ndahej familjeve bujqësore, për faktin e thjeshtë se duke mos qenë tokë e mirëfilltë bujqësore ajo nuk realizonte qëllimin e ligjit. Por duke mos pasur një të dhënë të saktë se kur është bërë regjistrimi si tokë PF, dhe duke pasur parasysh që për shkak të ndërhyrjeve të mëvonshme të shtetit, shume sipërfaqe toke të papërdorshme për prodhime bujqësore, u kthyen në toka të frytshme, kolegji vlerëson se një pjesë e parcelës nr. 37, është kthyer në tokë bujqësore para vitit 1990 duke u përdorur si tokë bujqësore nga ish KB, për këtë shkak edhe i është ndryshuar zëri kadastral nga organet e pushtetit vendor pas vitit 1991, dhe i është nënshtruar ndarjes ndërmjet  familjeve bujqësore. Referuar këtij arsyetimi Gjykata Administrative e Apelit ka ndryshuar vendimin e Gjykatës Administrative të Shkallës së Parë Durrës dhe ka rrëzuar padinë. Kolegji vlerëson se ky përfundim nuk është i drejtë dhe në përputhje me parashikimet e ligjore. Kolegji vlerëson se nga ana e gjykatës do duhej të hetohej zëri kadastral dhe regjimi juridik i tokës së përfituar nga pala e paditur në kohën që është shpërndarë. Në këtë kuptim kryerja e këtij hetimi dhe dhënia përgjigje në mënyrë të qartë për pretendimet e palëve ka vlerë thelbësore në zgjidhjen e çështjes, pasi përcakton në mënyrë të qartë nëse pala e paditur ka përfituar tokë në përputhje me parashikimet e ligjit apo jo.
20. Ndërkohë Kolegji Administrativ i Gjykatës së Lartë, me vendimin nr.00-2025-4083 (79), datë 18.02.2025, ka njësuar praktikën gjyqësore lidhur me interpretimin dhe zbatimin e ligjit nr.20/2020 “Për përfundimin e proceseve kalimtare të pronësisë në Republikën e Shqipërisë”, për përcaktimin e legjitimimit material aktiv të Agjencisë Shtetërore të Kadastrës (ASHK) në proceset e trashëguara nga institucioni i Prefektit të Qarkut, të ngritura mbi bazën e ligjit nr. 9948, datë 07.07.2008 “Për shqyrtimin e vlefshmërisë ligjore të titujve të pronësisë mbi tokën bujqësore”, të ndryshuar. Në përfundim është disponuar sentenca njësuese, ku theksohet se: “i) Në zbatim të nenit 68, pika 5 të ligjit nr.20/2020 “Për përfundimin e proceseve kalimtare të pronësisë në Republikën e Shqipërisë” për të gjitha paditë e ngritura nga prefekti, përpara hyrjes në fuqi të këtij ligji, më datë 07.05.2020, me objekt pavlefshmërinë/shfuqizimin e AMTP, pavarësisht se në cilën shkallë gjykimi ndodhen, ASHK detyrohet të heqë dorë nga e drejta e padisë, përveç rasteve kur shkaku ligjor i padisë është sipas përcaktimeve të nenit 7, pika 1 të këtij ligji. ii) Kur mungon vullneti i shprehur për heqjen dorë nga e drejta e padisë prej ASHK, në zbatim të nenit 68, pika 4 të ligjit nr. 20/2020 “Për përfundimin e proceseve kalimtare të pronësisë në Republikën e Shqipërisë” gjykatat vijojnë shqyrtimin e padive të ngritura nga prefektët me objekt pavlefshmërinë/shfuqizimin e AMTP, sipas kritereve të këtij ligji. iii) Në rast se në padi ngrihen formalisht pretendime me shkaqe nga ato të përcaktuara nga neni 7, pika 1 të ligjit nr. 20/2020 gjykatat disponojnë për pranimin ose rrëzimin e padisë, varësisht gjendjes së faktit të vërtetuar. Nëse padia nuk ngre formalisht asnjë nga shkaqet e përcaktuara nga neni 7, pika 1 të ligjit nr. 20/2020, gjykatat vlerësojnë mungesën e legjitimimit aktiv material të palës paditëse dhe disponojnë me rrëzimin e padisë”.
21. Referuar nenit 7, pika 1 të ligjit nr. 20/2020 “Për Përfundimin e Proceseve Kalimtare të Pronësisë në Republikën e Shqipërisë”, parashikohet se: “1. Akti i marrjes së tokës në pronësi, i përfituar përpara hyrjes në fuqi të këtij ligji, i paregjistruar në regjistrin e pasurive të paluajtshme, nuk i nënshtrohet verifikimit të vlefshmërisë nga ASHK-ja. Ai regjistrohet në regjistrin e pasurive të paluajtshme nëse plotësohen njëkohësisht kriteret e mëposhtme: a) përfituesi i AMTP-së ka qenë i legjitimuar për të përfituar tokë sipas akteve ligjore e nënligjore për ndarjen e tokës bujqësore ose, edhe nëse nuk ka qenë i legjitimuar, ka përfituar tokën, për të cilën i është hequr pronësia atij apo trashëgimlënësit gjatë krijimit të ish kooperativës apo ish-ndërmarrjes bujqësore; b) përfituesi i AMTP-së ka marrë tokë në territorin e vetëm një ish-kooperative ose ish ndërmarrjeje bujqësore; c) toka për të cilën është lëshuar AMTP-ja nuk ka qenë “truall”, “vepër e infrastrukturës publike”, “rërë bregdetare”, “plazh” ose “sipërfaqe ujore”, në kohën e lëshimit të aktit. 2. Për AMTP-të që plotësojnë kriteret e pikës 1, të këtij neni, kur kanë mangësi në elementet e formës, mungesa e këtyre elementeve nuk pengon regjistrimin, me kusht që nga dokumentacioni i procesit të ndarjes së tokës bujqësore, që ASHK-ja administron, sipas pikës 6, të nenit 68, të këtij ligji, ose që paraqet subjekti si provë, vërtetohet se subjektit i është dhënë tokë në pronësi”.
22. Në interpretim dhe zbatim të sa më sipër, gjykatat administrative të faktit nuk kanë zbatuar në mënyrë të drejtë kriteret e kufizimit sipas ligjit material. Për sa më sipër, ishte detyrim i gjykatës së apelit, të hetonte dhe të vlerësonte të gjitha rrethanat e pretenduara nga palët ndërgjyqëse bazuar në prova, duke marrë parasysh faktin se palët por edhe gjykata kryesisht nuk kanë pasur asnjë pengesë për paraqitjen apo marrjen e tyre nga organi shtetëror, i cili i administron këto prova. Pra, nga ana e gjykatave të faktit do duhej të hetohej zëri kadastral dhe regjimi juridik i tokës së përfituar nga pala e paditur në kohën që është shpërndarë. Në këtë kuptim kryerja e këtij hetimi dhe dhënia përgjigje në mënyrë të qartë për pretendimet e palëve ka vlerë thelbësore në zgjidhjen e çështjes, pasi përcakton në mënyrë të qartë nëse pala e paditur ka përfituar tokë në përputhje me parashikimet e ligjit apo jo. Nga ana tjetër në rigjykim duhet të përcaktohet edhe fakti nëse referuar shkakut ligjor të pretenduar nga palët ndërgjyqëse, toka që ka përfituar pala e paditur përfshihet në rastet e parashikuar nga neni 7, pika 1,germa ‘c” e ligjit nr.20/2020 apo jo, kjo në raport me zërin kadastral dhe regjimin juridik të tokës së përfituar në kohën që është shpërndarë.
23.  Duke marrë në konsideratë vlerësimet e mësipërme, Kolegji konkludon se Gjykata Administrative të Apelit duhet të zgjidhë mosmarrëveshjen në themel dhe me qëllim zgjidhjen e drejtë të këtij konflikti gjyqësor, në rigjykim duhet të zbatohen udhëzimet e mësipërme të Gjykatës së Lartë; të garantohet zhvillimi i një “hetimi të plotë dhe të gjithanshëm, në përputhje me ligjin” (neni 14 i KPC); të kryhet një cilësim i saktë i fakteve dhe rrethanave në këtë mosmarrëveshje; të zbatohen drejtë rregullat ligjore të barrës së provës (neni 35 i ligjit nr. 49/2012); tu jepet përgjigje pretendimeve të palëve ndërgjyqëse dhe të kryhet një analizë tërësore dhe objektive e provave (neni 126 i KPC), për ta zgjidhur mosmarrëveshjen në përputhje me ligjin dhe normat e tjera në fuqi, që janë të detyrueshme të zbatohen prej saj (neni 16 i KPC). Në rigjykim, Kolegji vlerëson se Gjykata Administrative e Apelit duhet të rivlerësojë faktet, bazuar në kriteret e sipërcituara ligjore dhe në fund të japë vendim për zgjidhjen në themel të pretendimeve të paditësit, si dhe bazuar në vendimin njësues me nr.00-2025-4083 (79), datë 18.02.2025 të Kolegjit Administrativ të Gjykatës së Lartë.
24. Si përfundim, Kolegji Administrativ i Gjykatës së Lartë vlerëson se, vendimi i Gjykatës Administrative së Apelit duhet të prishet dhe çështja të dërgohet për rishqyrtim, në po atë gjykatë, me tjetër trup gjykues.
PËR KËTO ARSYE,
Kolegji Administrativ i Gjykatës së Lartë, mbështetur në nenin 63(1)(c) të ligjit nr. 49/2012, datë 03.05.2012 “Për Gjykatat Administrative dhe Gjykimin e Mosmarrëveshjeve Administrative” (i ndryshuar),
V E N D O S I:
Prishjen e vendimit nr.4079, datë 03.10.2017, të Gjykatës Administrative të Apelit dhe dërgimin e çështjes për rishqyrtim në po atë gjykatë, me tjetër trup gjykues.

Tiranë, më 12.02.2026

